
sþ. 64. Tillaga til þingsályktunar [60. mál]
um setningu löggjafar um jafnrétti kynjanna.

Flm.: Gylfi Þ. Gíslason, Benedikt Gröndal, Eggert G. Þorsteinsson,
Jón Árm. Héðinsson, Sighvatur Björgvinsson.

Alþingi ályktar að fela ríkisstjórninni að láta semja frumvarp til laga um jafn-
rétti kynjanna. Samtökum kvenna sé veitt aðild að samningu frumvarpsins. í frum-
varpinu skulu meginatriði gildandi laga um launajöfnuð kvenna og karla, nr. 60/1961,
og laga um Jafnlaunaráð, nr. 37/1973, ásamt öðrum gildandi lagaákvæðum um slíkt
efni, sameinuð í eitt frumvarp. Jafnframt því verði einstök atriði endurskoðuð i ljósi
fenginnar reynslu og nánari ákvæði sett í samræmi við eftirfarandi grundvallar-
sjónarmið:

1. Konum skal í reynd tryggt algert jafnrétti á við karlmenn á öllum sviðum
þjóðlífsins. Konur og karlar skulu eiga jafnan rétt til vinnu og menntunar.

2. Við ráðningu í störf, flutning milli starfa, skiptingu i launaflokka, veitingu
orlofs frá starfi eða uppsögn skal óheimilt að miða reglur eða ráðstafanir við það,
hvort um karla eða konur er að ræða. Geti bæði karlar og konur gegnt starfi, er óheim-
ilt að miða auglýsingu þess við annað hvort kynið. Auglýsing má ekki heldur gefa
til kynna að vinnuveitandi óski þess að væntanlegur starfsmaður sé fremur af öðru
kyninu en hinu. Umsækjandi, sem fær ekki stöðu, sem hann hefur sótt um, getur



krafist þess að vinnuveitandinn láti honum í té skriflegar upplýsingar um hvaða
menntun, reynslu og aðra hæfni sá umsækjandi hafi til að bera sem stöðuna hlaut.

3. Kveðið sé skýrt á um að með sömu launum fyrir sömu vinnu sé átt við allar
greiðslur og hlunnindi, sem vinnuveitandi lætur af hendi, og að launin skuli ákveða
með sama hætti, hvort sem um er að ræða karl eða konu.

4. Konur og karlar, sem starfa hjá sama vinnuveitanda, skulu eiga sama rétt til
starfsmenntunar og starfsþjálfunar ásamt orlofi til þess að afla sér slíkrar menntunar
og þjálfunar.

5. Auglýsingar mega ekki vera með þeim hætti, að í ósamræmi sé við grund-
vallarregluna um jafnrétti kynjanna, né heldur þannig, að þær særi siðferðisvitund
annars hvors kynsins.

Greinargerð.
Frumvarp það, sem þingmenn Alþýðuflokksins undir forustu Jóns Þorsteins-

sonar fluttu á sínum tíma um launajöfnuð kvenna og karla og var samþykkt sem
lög nr. 60/1961,markaði tímamót í jafnréttisbaráttu kvenna á sviði launamála. Fyrir
tveim árum fluttu þingmenn úr öllum flokkum undir forustu Svövu Jakobsdóttur
frumvarp um Jafnlaunaráð, sem samþykkt var sem lög nr. 37/1973. í þeim lögum
eru og mikilvæg ákvæði varðandi réttindamál kvenna. Jafnlaunaráð mun þó hafa
haft mjög takmarkaða aðstöðu til þess að hefja umtalsverða starfsemi enn sem
komið er.

Á siðasta ári lagði ríkisstjórn norska Verkamannaflokksins fyrir Stórþingið
frumvarp til laga um jafnrétti kynjanna, og er það enn til meðferðar á þinginu. í því
frumvarpi eru ýmis nýmæli, auk þess sem kveðið er nánar á um nokkur atriði varð-
andi launajafnrétti en gert hefur verið í eldri lögum um þau efni. Mörg ákvæði frum-
varpsins eru að sjálfsögðu miðuð við norskar aðstæður. En nokkur þeirra eru svo
athyglisverð að full ástæða er til þess að athugað sé hvort ekki sé tímabært að lög-
taka þau hér á landi.

Í þessari tillögu til þingsályktunar stinga flutningsmenn þess vegna upp á því
að ríkisstjórninni verði falið, að höfðu samráði við samtök kvenna, að láta semja
frumvarp tillaga um jafnrétti kynjanna. Væri þá eðlilegt að sameina i eitt frumvarp
meginákvæði gildandi laga um launajöfnuð kvenna og karla og Jafnlaunaráð, sem og
önnur gildandi lagaákvæði um slík efni, jafnframt því sem nánari ákvæði yrðu sett
um viss grundvallarsjónarmið, sem ákvæði eru um í frumvarpi norsku ríkisstjórnar-
innar og fyllsta ástæða er til að kanna hvort rétt sé að setja um lagaákvæði hér á landi,
en þau eru nefnd í tillögugreininni. Nefndin, sem gert er ráð fyrir að semji slíkt frum-
varp, mundi að sjálfsögðu jafnframt kanna hvort ástæða væri til þess að taka tillit
til fleiri atriða, t. d. vegna sérstakra aðstæðna á íslandi.


